
MAJLIS KONVOKESYEN PERDANA IPMA 2026 RAIl 6,510
GRADUAN TVETMARA DAN KOLEJ PROFESIONAL MARA

SIARAN MEDIA 20 MEI 2026

KUALA LUMPUR, 20 Mei 2026 - Majlis Konvokesyen Perdana
Institusi Pendidikan MARA (IPMA) 2026 menerusi Sidang
Utama yang disempurnakan oleh Timbalan Menteri Kemajuan
Desa dan Wilayah, YB Datuk Hajah Rubiah binti Haji Wang di
Dewan Merdeka, World Trade Centre (WTC) Kuala Lumpur hari
ini meraikan kejayaan graduan TVETMARA dan Kolej
Profesional MARA yang berjaya menamatkan pengajian dalam
bidang akademik, teknikal dan vokasional.

Majlis Konvokesyen Perdana IPMA 2026 melibatkan kehadiran
seramai 6,510 graduan sepanjang tujuh sidang penganjuran,
sekali gus menjadi platform penghargaan kepada graduan
atas kejayaan dan pengorbanan mereka sepanjang tempoh
pengajian.

Dalam ucapannya, YB Datuk Hajah Rubiah berkata graduan
MARA perlu bersedia mendepani dunia pekerjaan yang
semakin dipacu teknologi, kecerdasan buatan dan persaingan
bakat global.

“Para graduan yang diraikan pada hari ini bakal melangkah ke
dunia pekerjaan yang sangat berbeza iaitu dunia yang sedang
digerakkan oleh kecerdasan buatan, automasi, ekonomi data,
ekonomi digital, teknologi pintar, mobiliti global dan
persaingan bakat yang semakin sengit,” katanya.

Beliau turut menegaskan bahawa graduan MARA bukan sahaja
perlu memiliki kelayakan akademik, malah perlu mempunyai
kemahiran sebenar, disiplin, integriti dan keupayaan
menyesuaikan diri dengan perubahan industri semasa.

Menurut beliau, kadar kebolehpasaran graduan TVETMARA
dan Kolej Profesional MARA yang mencapai 97.22 peratus
pada tahun 2025 membuktikan pendidikan MARA terus
relevan dan memenuhi keperluan industri negara.

Sidang Utama turut menyaksikan penyampaian Anugerah
Graduan Cemerlang, Anugerah Graduan Keusahawanan
Cemerlang, Anugerah Khas Industri dan Badan Profesional
serta Anugerah Graduan Terbaik sebagai pengiktirafan
terhadap pencapaian holistik graduan.

